
193.





Si bè ca nascerrà ’ntrà li pasture

Sto granne Aroje, mà le vertute rare

Da lo casale povero de Cure

A la gran Monarchia l’hanno da auzare.

Tullo appriesso le và, che le braure

De li Romane suoje farrà scetare:

E li scanza fatiche pecorune

’Ntrà l’arme se farranno urze, e liune.






194.





Eccote chino de sbafonaria

Messer Anco s’accosta lo baggiano,

Che da mò trenta doppie pagarria

Na sbarrettata co no vasamano.

Ecco li dui Tarquinie, ch’io dirria

Tiranne delo puopolo Romano:

Bruto accanto le stà, che a ssi Tiranne

Dà pe vennetta a tommola mal’anne.






195.





E lo primmo farrà, che la bacchetta

De Cuonzolo haverrà co lo commanno;

E pe fententia soa sotta n’accetta

Porzì li figlie se scatozzarranno:

E conzacra a la patria sta vennetta,

Contra la quale machene farranno:

E ne dica la gente o bene, o male,

Ne farrà cunto quanto no pedale.






196.





D’essere Patre lo farrà scordare

L’ammore de la Patria, e voglia ardente

D’auzare nomme, e de se ’mmortalare.

Vì li Druse, e li Decie Aroje valiente:

Vi llà Torquato, che scatarozzare

Farrà lo figlio dessobediente.

Porta Camillo tutte doi le spalle

Carreche de le spoglie de li Galle.

